
ВЕРШЫ 
---------- 

*** 
Удалечыні парнаская гара.  
На шлях свой 
азірацца не пара.  
Жаданне спеліцца ў мяне такое:  
Каб вырасла хоць каліва дабра  
3 жыцця майго. 
Хоць каліва малое! 

 
*** 

Душа павінна вызваляцца  
Хоць раз у месяц, раз у год  
Ад мітусні 
штодзённай працы,  
Ад надакучлівых клапот  
Пра дом, пра посуд, пра калготкі,  
Мыццё бялізны, хлеб, абед…  
Душа на нейкі міг кароткі  
Падобнай стане на Сусвет —  
Дзе неабдымная прастора,  
Дзе супакоены хаос,  
Дзе свецяць урачыста зоркі  
І не баяцца вочы слёз. 

 
*** 

На зямлі незвычайна ціха,  
Калі крычыць парадзіха. 
 
Нараджацца, пэўна, нялёгка  
Ні жывёле, ні зорцы далёкай,  
Ні сцябліне, якая знутры  
Ў зярняці расце да пары. 
 
Як напружана з цемры тла  
Птушканятка мкне да святла! 
 
Як пакутліва і паволі  
Нараджаецца сіла волі,  

Наш характар і сталасць наша  
Хай пра гэта гады раскажуць. 
 
Не без мук нараджаецца слова  
Toe слова, што ў бой гатова! 

 
У СКВЕРЫ ЯНКІ КУПАЛЫ 

 
Чамусьці ля ног паэта  
Мне марыцца толькі аб шчасці.  
Хто здолее з нас вось гэтак  
На сэрца 
руку пакласці  
І — «адплаціў народу»  
Сказаць 
і без грана позы?  
Святло душы і згода..  
I марыць 
яшчэ не позна. 

 
ПРАГА ДАСКАНАЛАСЦІ 

 
Дасканаласць — ты птушка 
свойская 
Мо для некага. 
На ляту  
Пёрка скінула ты над вёскаю.  
За табою я ўслед іду,  
Я бягу з ненатольнай прагаю:  
— Апусціся, ляці сюды!  
Да цябе я рукі працягваю,  
Як да бога — мае дзяды.  
Вецер яркае пёрка гушкае,  
Пакалыхвае над галавой…  
Дасканаласць, няўлоўная птушка,  
Мне б за хвост 
ухапіцца твой! 

*** 
Не выпадкова, не выпадкова  
Некалі першае кволае слова  
Пырхнула з пёрца, 
з палону чарніла,  
Сэрца балючым адразу зрабіла,  
Пільнымі — вочы. 
3 гэтай хвіліны  
Ззянне расінкі, палёт галубіны,  
Коласа важкасць, 
аддаленасць зоркі  
Бачыць я стала абноўленым зрокам.  
I зразумела я, як недарэчна  
Неўладкаваны наш дом 
чалавечы,  
Колькі надзей, не з’явіўшыся, гіне!  
Ды ў гэтым доме — 
і я гаспадыня… 

 
*** 

У небыццё сышоў той час.  
Далёкае Сярэднявечча  
3 дрыготкіх целаў чалавечых  
Рабіла вогнішчы не раз. 
 
Танней за рэч 
жыццё было,  
Жыццё — сцяблінка залатая,  
Недаацэненая тайна,  
Планеты кволае святло. 
 
А колькі, хто лічыў, 
пазней 
Згарэла жыццяў ў пекле войнаў!  
I чалавек сказаў: «Даволі!  
Не!» 

*** 
Як многа ў свеце горычы,  
Не вылітай у злосць.  
Як многа ў свеце горнасці  
Нявыплаканай ёсць. 
 
Тут — будучынь расце.  
Там бог адзіны — грошы,  
Там моршчыцца раскоша,  
Пачуўшы плач дзяцей. 
 
Што б я за слова важыла  
На далані, 
калі б  
За песнямі і маршамі  
Не чула той усхліп? 
 
І дзякую нанова  
Краіне маладой.  
І водсвет кумачовы  
На ліст кладзецца мой. 

 
ВЕЦЕР ТРЫВОГІ 

Апантаны 
трывогі вецер  
Б’е ў твар мне, 
збівае з кроку.  
У надвое расколатым свеце  
І кахаць, і спяваць нялёгка. 

То мацнеючы, то сціхаючы,  
Ён гудзе па-над кожным лесам.  
Над далёкім сірочым лёсам,  
Над калыскай 
і бамбавозам. 

Ад яго не схавацца, кволай.  
Ды шчаслівая тым я, 
верце, 
Што не знае душа расколу  
Ў надвое расколатым свеце. 

*** 
У двух ваявалі — 
бацька і сын. 
У двух ваявалі. 
Вярнуўся адзін. 
…Песня мая, памажы, навучы: 
Бацьку ці сына 
ў табе зберагчы? 
Вопыт ці дзёрзкасць? 
Запал ці развагу? 
Сталую моц 
ці юначую смагу?.. 
Дарэмна пытаюся — 
вырашыў лёс. 
Бацькавы вочы святлеюць 
ад слёз. 
Схілім галовы 
ды памаўчым: 
У двух ваявалі — 
і слава дваім. 

 
*** 

Жыцця непрадугледжаныя змены,  
Зусім не палічыўшыся ca мной,  
Мяне забралі з вёскі, 
дзе марэнны  
Ўзгорачак здавён завуць «гарой». 
 
3 гары ў ноч калісьці пазіралі  
Жанчыны, скамянеўшы ад жуды,  
А навакол тры вёскі палыхалі —  
Тры вогнішчы, тры смерці, тры бяды. 
 
На той гары змярканні залатыя.  
На той гары падаць рукой да зор.  
Там у нядзелю рвуць вясной малыя  
Пралескі для мінчанак — для сясцёр. 
 
Там мары нашы стрэліся 
і разам 

Пайшлі ў свет, у неабсяжны свет…  
Стаіць гара — хай не раўня Каўказу —  
Высокая, як матчын запавет. 

 
*** 

Завеі-гады,  
Снегапады-месяцы…  
Колькі ўжо імі  
Жыцця замецена! 
 
Дзе стрэчы былі,  
Дзе шчасце было,—  
Белая роўнядзь,  
Скупое святло. 
 
Дзе аб пацалунках  
Мроілі губы —  
Грузна і холадна  
Высяцца гурбы. 
 
Дзе слёзы і смех  
Расцвіталі ў цішы —  
Лёд, галалёдзіца  
Ды ледзяшы. 
 
…Замітульгала раптоўна  
Ўваччу. 
У гурбах высокіх  
Сцежку тапчу. 

 
*** 

Расспяваліся пеўні  
Пасярэдзіне ночы.  
У халодных праменнях  
Сны юнацкія крочаць. 
 
Сны яшчэ раз, яшчэ раз  
Углядаюцца ўвыш,  
Удыхаюцца ў верас,  
Чуйна слухаюць ціш. 

Ім гарэзіць не сорам:  
Ловяць зорны агонь,  
Толькі падаюць зоры  
Скрозь далонь, 
скрозь далонь… 
 
І такая лагода  
Навакол і ўва мне!  
Усміхаюцца годы  
Незваротнай вясне. 
 
Так хадзілі б, напэўна,  
Давідна мае сны,  
Каб не гэтыя пеўні —  
Хварсуны-крыкуны! 
 

НАБЫВАЮ ЦІ ТРАЧУ? 
 

Калі чалавеку чужому  
Раптоўна, у парыве гарачым,  
Адкрыю душу без развагі —  
Я набываю ці трачу? 
 
Калі чалавека чужога  
Давер’ем сваім перайначу,  
Калі не шкадую пяшчоты —  
Я набываю ці трачу? 
 
Калі, чалавека згубіўшы,  
Слязамі маўклівымі плачу,  
Сябе выпрабоўваю болем —  
Я набываю ці трачу? 

 
НАЗІРАННЕ 

 
Яны суперніцы — 
ды ўсё-ткі,  
У парыве звыкла маладым,  
Патруцца шчочкамі, як коткі,  
I пацалуюцца заўжды.  

Зайсці клянуцца, пазваніць  
(Хоць і не думалі маніць). 
 
Люблю бязмерна назіраць,  
Калі вітаюцца мужчыны  
І поціск рук, нібы пячаць,  
Мацуе ix пачуццяў шчырасць.  
Яскравей сотні слоў, дальбог,  
Рук дружалюбны дыялог! 

 
ПРЫМАЎКА 

 
Кажуць часам: «На вяку  
Сем раз палкай па баку». 
 
Хто калі зрабіў падлік?  
Бедны бок балець прывык. 
 
Страты б’юць па ім, згрызоты  
Сёмы раз і семісоты… 
 
Ды чамусьці мне здаецца,  
Што баліць не бок, а сэрца! 

 
*** 

Што жывое, хто жывы —  
Усе з’яднаны, не іначай.  
Ёсць правы і ў травы:  
Над сабою сонца бачыць. 
 
Ёсць і ў краскі абавязкі,  
Што ледзь бачна на мяжы:  
Разбудзіць аднойчы ласку  
Ў пакрыўджанай душы. 

 
*** 

Калі чалавек 
глядзіць на дзіця,  
Якое сваволіць,  
Смяецца,  

Калупае ў носіку,  
Плача, 
У сандаліках мерае лужу,  
Спявае на мове дзівоснай,  
Працягвае ручкі да маці,—  
Калі чалавек 
глядзіць на дзіця  
I вочы яго не цяплеюць,  
Ка мне падазрэнне прыходзіць:  
А раптам ён робат  
Ці, можа, 
Прышэлец з далёкай планеты? 

 
*** 

У дачкі маёй 
такая звычка:  
Калі ідзём — разоў мо з пяць  
Адстаць 
і познюю сунічку  
Каля сцяжынкі пашукаць.  
Або пагоніцца малая  
За срэбнакрылай страказой,  
Або галоўку нахіляе  
Да сціплай краскі палявой.  
Смяецца з порхаўкі чамусьці.  
Гукае: «Мама, самалёты!»  
Стаю. 
Яе адкрыцці, мусіць,  
Важней за ўсе мае турботы. 

 
ЗДЗІЎЛЕННЕ 

 
Здзіўленне само, 
спакваля прачнецца.  
Няма чалавечней закону:  
Менш году 
носіш дзіця пад сэрцам,  
A ў сэрцы носіш 
да скону. 

*** 
У хвіліну тугі, як вядзецца,  
Дакараю ўласнае сэрца:  
— Ты калючае, ты балючае,  
К памяркоўнасці не прывучанае.  
Ты бяздумнае, тлумнае, смешнае,  
Аніколечкі не бязгрэшнае.  
Ты і радаснае, ты і горнае,  
Лёсу строгаму непакорнае.  
Мне б цябе памяняць, здаецца,  
На такое, што роўна б’ецца.  
Ну, а што, калі з тым — 
беззаганным — 
Я зусім не сабою стану? 

 
*** 

Першы снег — нечаканы самы.  
Свет стары 
і няўмольна новы.  
A сяброўкі выходзяць замуж,  
І становіцца менш сябровак. 
 
Адгароджваюцца памалу  
Мужам, 
мэбляй, 
чаканнем дзетак  
Ад дзявоцкага, ад нясталага,  
Ад сумесным цяплом сагрэтага. 
 
Пачастуюць, вядуць за дзверы —  
То гасціннасці знак, не болей,  
У мінулую дружбу веру,  
Праглынуўшы гаркоту болю. 
 
Калі ж крыўда 
слязой засмужыць 
Мой пагляд — 
што з таго, сястрыца?  
На зняменне апошніх лужын  
Першы снег, чысты снег садзіцца. 

КЛЯТВА 
Вандзе Цімошак 

Дажджлівым вечарам калісьці,  
Пад пагражальным гулам грому,  
Дзяўчынкі ў вернасці кляліся  
На ўсё, на ўсё жыццё, вядома. 
 
Кляліся шчыра, пa-дзіцячы —  
Бягом, у пырсках па калені,  
Бягом, шчаслівыя да плачу,  
У тое дзіўнае імгненне. 
 
Бягом, дадому — пад маланкай,  
За рукі ўзяўшыся ў парыве!  
…I клятва наша не малая  
За намі неслася на крылах. 
 
І хто з нас, 
хто з нас вінаваты,  
Што адрасоў не адшукалі,  
Што нестарэючае — Ванда —  
Імя тваё з гадамі далей… 
 
Даўно мы шолах крыл не чулі.  
Мы перад птушкай той даўжніцы.  
Mo словы ў громе патанулі  
Ці змыты летняй навальніцай. 

 
*** 

Мне так не хапала сяброў  
Там, дзе балтыйскія хвалі  
Ўверх урачыста ўзнімалі  
То лодку, то чайкі пяро. 
 
Мільгаў паміж хваляў там-сям  
Рукі загарэлае злепак.  
Гармонію мора і неба  
Спасцігнуць ці дадзена нам? 
 



14 
 

Разлёгся курортны сезон  
На пляжы 
ды грэўся ад рання.  
Глухім да майго запытання,  
Стракатым і звонкім быў ён. 

 
А ноччу з лагойскіх бароў  
Вятрыска рыпеў на арэлях.  
І хвалі пра тое шумелі,  
Што мне не хапае сяброў. 

 
МАЛЮНКІ НА ПЛЯЖЫ 

 
Ад мора далей, каб не змыла,  
Ляжаць кіты і кракадзілы. 
 
Русалкі выгінаюць станы —  
Дзе вылеплены, дзе намаляваны. 
 
Уверх каты і чарапахі  
Глядзяць без роспачы і страху. 
 
Па ix, як па дзіцячых душах,  
Адзін ступае важным мужам, 
 
І дзе была мастацтва завязь —  
Сляды, падобныя на зайздрасць. 
 
Другі прыпыніцца, а потым  
Абыдзе смешную істоту. 
 
Няхай ляжыць. Няхай глядзіць.  
Ёй суджана так мала жыць. 

 
*** 

Я прылегла на дол лясны  
I далонь пад шчаку паклала.  
Натаміўшыся, засынала  
I харошыя сніла сны:  
Развітанне. Салодкі плач.  

Луг расквечаны. Промні. Хвалі.  
Прабуджэння майго чакалі  
Сто пытанняў і сто задач.  
Сто праяў дабраты і зла,  
Сто знаходак 
і сто памылак.  
Я раку і сцяжынку сніла.  
I сцяжынка мяне вяла. 

 
*** 

3 воблакам белым 
гляджуся ў азёры,  
З хвалямі разам плыву ў чараты.  
А нада мною рассыпаны зоры —  
Мудрае вечнасці 
пыл залаты. 
 
Ноччу глухой, як усходзіцца вецер,  
Разам з кляновым лістком трапячу.  
З качкаю дзікай ляцела па свеце  
І з павуцінкай удаль палячу. 
 
Усё, што схавана, 
адкрыецца зроку.  
Самыя цьмяныя між таямніц  
Я разгадаю. 
Прад сэнсам высокім  
Дух мой уражаны кінецца ніц. 
 
Разам з таполяй імкнуся я ўгору,  
Разам з вятрамі зрываю лісты…  
А нада мною рассыпаны зоры —  
Мудрае вечнасці 
пыл залаты. 

 
*** 

Праз глухі камарыны звон  
Я спяшаю 
па кветку-сон.  
Вось пад ялінаю бачу  

Першы сон — 
бесклапотна-дзіцячы.  
Быць сарваным не хоча  
Другі — сарамліва-дзявочы.  
На санцапёку прыгрэўся  
Сон ужо пабялелы — 
трэці. 
І адзін за адным пайшлі  
Сінім подыхам майскай зямлі…  
Мне ix хопіць 
на многа зім,  
Калі сніць па адным. 

 
РЭХА 

 
Летам, прачнуўшыся раненька-рана,  
Рэха за справу бярэцца старанна.  
То басам мужчыны 
блукае па лесе, 
То вокліч дзіцяці 
разгойдвае ўверсе,  
Кагосьці адшуквае, з некім спявае,  
Начную дрымоту з галін абтрасае.  
Не маючы твару ўласнага, 
сэрца, 
Сумуюць — сумуе, 
смяюцца — смяецца.  
Як яно, гордае, мірыцца толькі  
З гэткаю доляю?! 
(До-о-ляй!.. До-о-ляй!) 

 
ВЕЧАРАМ 

 
Узлесак прасвечаны сонцам  
Наскрозь, да апошняй сасны,  
Як мелкая рэчка да донца,  
Дзе нават пясчынкі відны.  
Упэўненым рухам кароткім  
Паміж залацістых ствалоў  
Мільгне страказа, быццам плотка…  

Іду ў задуменні дамоў.  
Купаюся ў слодычы промняў.  
Прымусілі лес і святло  
Ўсё найхарошшае ўспомніць —  
Што будзе. I ўсё — што было. 

 
АКВАРЭЛЬ 

 
Вокамгненны лівень майскі  
З вулачак і сэрцаў  
Змыў налёт зялёнай раскі,  
Што нудой завецца. 
 
Я лаўлю ў жменю  
Промні ці струмені? 
 
Заблішчалі ў сонцы дахі,  
Ззяюць плямкі лужын.  
Вязы 
новыя папахі  
На пагорку сушаць. 

 
*** 

Я гэтак гляджу  
На мурожныя травы,  
На гулкія сосны,  
На промень рухавы!  
Я гэтак гляджу  
На палі і лясы,  
На ўсмешкі хлапцоў,  
На дзяўчат валасы!  
Я гэтак гляджу  
(Замірае душа)  
На ластаўкі лёт  
I на спрыт мураша.  
Я гэтак гляджу  
На грыбы і калоссі,  
Як быццам хвіліну  
Мне жыць засталося. 

ПЕРАД ДАРОГАЙ 
 

Даю дачцэ, каб слухала, наказ.  
З табой жартую. 
Мы смяёмся многа,  
A кіламетры заўтрашняй дарогі  
Ўжо сягоння раздзяляюць нас. 
 
Яны зрабілі ціхай гаману  
І надалі закончанасць паглядам,  
І мне, ні ў чым не вінаватай,  
Унушылі недарэчную віну. 
 
Яны на ўсім паставілі пячаць  
І кожны крок адзначылі сабою.  
Я прыцягненне хатняга спакою  
Пераадольваю. 
Мне цяжка ад’язджаць. 
 
Душа мая хінецца да цябе  
Насуперак імклівым кіламетрам.  
А як інакш? 
Стартуючы з планеты,  
Марудзіць і касмічны карабель. 
 
Па ўсіх зямных законах 
я вярнуся — 
Ты не сумуй. 
Не паддавайся скрусе! 

 
МАСКОЎСКАЕ МЕТРО 
Я падарожнічала мала.  
Маё сялянскае нутро  
Ад захаплення абмірала,  
Калі я трапіла ў метро. 
 
Усім магла я захапляцца:  
Якая хуткасць! Рух які!  
А на сцяну адной са станцый  
Ляглі дубовыя лісткі. 

Само паветра вее святам,  
Вачам баліць ад белізны.  
Непараўнальны эскалатар  
Плыве паволі — у сны. 
 
I на прыступку ўступіўшы,  
У шэраг, шчыльны, як трава,  
Я адчуваю: стала бліжай  
Масква! 

 
У КАРАЛЕЎСКІМ ПАЛАЦЫ 

Ў ВІЛЬНАВЕ 
 

Па хвалях Віслы адплылі  
Раздзелы, войны і паходы.  
Глядзяць з партрэтаў каралі,  
3 вышынь музейнай пазалоты.  
Глядзяць, як можна 
толькі ім  
(Смяротны люд не ведаў позы),  
У твар здзяйсненням маладым —  
Хто з недаверам, 
хто з пагрозай.  
Нязвыкла ім, уладарам  
Былых падзей, 
адно ўглядацца…  
Цяжкая пазалота рам.  
Ціш каралеўскага палаца. 

 
ЧОРНАЯ ХУСЦІНКА 

 
У юнацтве чорная хусцінка  
Была да твару. І тады,  
Яе насіўшы, 
не чакала  
І не ўяўляла я бяды. 
 
Я зразумець была не ў стане,  
З якой прычыны на мяне  
Жанчыны стрэчныя глядзелі  

Даўжэй 
і крышачку пільней. 
 
Але гады перакавалі  
Маю наіўную душу.  
Дзеля красы 
ўжо ніколі  
Хусцінкі той не завяжу. 

 
*** 

Ёсць вёсачкі,  
Дзе моладзі няма,  
Дзе колькі хат  
Даўно пазабівана.  
Такія адзінокія,  
Яны 
Глядзяць на свет  
З падслепаватай крыўдай.  
Вось сталі непатрэбнымі  
Нікому. 
А ганак помніць  
Крок гаспадароў,  
Дагэтуль пахне хлеўчык  
Сырадоем,  
I на двары,  
Што палыном зарос,  
Яшчэ сляды малечы  
Не сатлелі… 
Хай старасць папракае нас.  
А мы, 
Мы ці заўсёды  
Разумеем старасць? 

 
МАЦІ З ДАЧКОЮ 

 
Згодай і спрэчкай,  
Шчасцем, бядою  
Звязаны моцна  
Маці з дачкою.  
З кораня — ствол,  

А рака — з ручаіны…  
Кажуць, што матчыны  
Бровы ў дзяўчыны.  
Кажуць, што матчын  
І смех у нявесты.  
Не абмяжоўвайце  
Ix падабенства!  
Юныя, спрытныя —  
Матчыны рукі —  
Пройдуць праз вехі  
Працоўнай навукі.  
Юнае, шчырае —  
Матчына сэрца —  
Верай, 
любоўю, 
трывогай 
Заб’ецца. 

 
*** 

Дазвольце 
слабай стаць жанчынай  
Здзівіць раптоўнаю слязой,  
I засмяяцца без прычыны,  
I так зірнуць, 
што сам не свой  
Каханы пойдзе. 
Нечакана  
Палагаднець і на плячы,  
Такім надзейным і жаданым,  
Паспавядацца ўначы.  
Мінулых звычак адцурацца,  
Набыўшы новых, можа, сто.  
Сябе аддаць 
шчаслівай працы  
Па-над бязлітасным лістом. 

Жыццю вучыцца штохвілінна,  
Жадаць дзіцячага цяпла…  
Дазвольце 
слабай стаць жанчынай,  
Каб слабасць я перамагла! 

*** 
Па моцнаму марозу, адвячоркам,  
Праз лес, закуржавелы і маўклівы,  
Наведалася маці да мяне.  
Сказала, распрануўшыся: «Паслухай, 
Пра што, йдучы, я думала.  
Дык вось:  
Сярод усіх істот  
Найбольш безабаронней  
І бяскрыўдней — дрэвы.  
Не маюць ні зубоў, ні кіпцюроў,  
Ні ног, каб ад пажару ўцячы,  
Ад буры, ад навостранай сякеры.  
Растуць, шумяць — 
то радасна, то смутна…»  
А мне здавалася, што быў расказ яе  
Цудоўнейшай  
З усіх паэм на свеце. 

 
*** 

Вам маці песень не спявала?  
Вы не сядзелі ля акна,  
Пакуль на захадзе памалу  
Гусцела чырвань, 
а яна —  
Такая ж блізкая, як сёння,—  
Цішком выводзіла матыў,  
Які сплятаўся 
з познім промнем  
I па-над вамі ў змроку плыў?  
Вы не былі зачараваны  
Чысцюткім голасам яе?  
…Не заўважаю, ноч ці ранак,  
Бо мама юная 
пяе… 

 
*** 

…І непазбежна сталасць прыйдзе.  
Ca мной 
бясхітрасная мара:  

Няхай дачушка пераўзыдзе  
Мяне і розумам, і тварам.  
Няхай званчэй яна смяецца,  
Няхай спявае прыгажэй.  
Няхай з маленькіх год 
у сэрцы  
Нясе спагаду да людзей.  
Не надышоў мой час асенні.  
Удалечыні мае снягі…  
Вітаю змену пакаленняў,  
A ў небе — ластаўка тугі. 

 
*** 

Мароз разгневаны нярэдка  
Нас прымушаў хавацца ў дом.  
Зіма, бяздушная эстэтка,  
Злучыла 
холад з хараством. 
 
Навыдумляла срэбных ружаў.  
На плечы сыпле 
белы дождж.  
I хоць шчака баліць ад сцюжы,  
А вока радуецца ўсё ж. 

 
*** 

Нарэшце дзеці ёлку прыручылі.  
Яна ўжо не колецца, як вожык,  
Дае сябе пагладзіць. 
Не сярдуе,  
Калі яе абвешваюць старанна  
Бразготкамі — бліскучымі, бы іней.  
І з вожыка, 
прыбраная з любоўю,  
Яна ператвараецца ў цыганку.  
Здаецца, калі б даў ёй бубен,—  
Пайшла б у скокі. 
Пацеркі звінелі б,  
І тупала б нага на табурэце… 

*** 
Колькі спраў і праектаў  
Не змяшчаецца ў сутках!  
Можа, час, як ракета,  
Павялічвае хуткасць? 
 
На світанне, на казку,  
На пісьмо, на пяшчоту  
Не хапае нам часу,  
Не хапае — і ўсё тут! 
 
Справы ломяцца ў дзверы,  
Забіраюць з сабою  
І хвіліну надзеі,  
І хвіліну любові. 
 
Я ад скрухі нямею.  
Хоць гады і вучылі,—  
Ды мірыцца не ўмею  
З незваротнасцю хвілі. 

 
ПАБОЛЬШАЎ ДЗЕНЬ 

 
Пабольшаў дзень.  
Сінеючы ў акне,  
Спалохаў ранак лютаўскі  
Мяне: 
«Няўжо праспала?»  
A ў дваццаць пяць  
Праспаць — 
Што колісь ночку прагуляць,  
Бо справы асаджаюць  
Без чаргі, 
Бо страсці ўвайшлі  
Ў берагі, 
Бо стома апаноўвае часцей,  
А вечар 
незаўважна 
карацей. 

*** 
Я забываю тыя дні,  
Якія з шчасцем параднілі.  
Я забываю тыя хвілі,  
Што ззялі доўга, бы агні. 
 
Я забываю неўпрыкмет  
Уздым юначае свабоды,  
Калі душы і думкі згода  
Цудоўным робіць цэлы свет. 
 
Я забываю кліч ласёў,  
Што летась чула. 
Ці не рана?  
Няўжо забыць наканавана  
Ўсё непаўторнае —ўсё, 
 
Што перажыта, што было  
Імгнення радаснаю плоццю,  
Усё, 
за што тугою плоцім?..  
Дык забыццё — дабро ці зло? 
 
Відаць, яно прыйшло таму,  
Каб я прачнулася, устала  
І ў памяць чыстую ўвабрала  
Дзівосна першую зіму. 

 
НА СМЕРЦЬ АСТУРЫЯСА 

 
Я слёз пякучых не стрымала  
(Сентыментальнасць ні пры чым):  
Памёр маленькай Гватэмалы  
Вялікі сын. 
Дасюль крычыць  
Жалобнай рамкаю газета…  
«Пара, сеньёры прэзідэнты,  
Сышоў ваш час! 
Знікаць пара» —  
Такі прысуд яго пяра.  

Жаданнем поўнюся адзіным,  
Каб чарнату ўсіх вякоў  
Змахнуць з вачэй, 
як павуціну,  
Каб цвіль і смецце, бруд і кроў,  
Гайню сеньёраў ненажэрных  
З планеты сцерці, любай нам! 
.  .  .  .  .  .  .  .  .  .  .  .  .  .  .  .  .  . 
Радкам у рамцы я не веру.  
Я веру больш  
Яго радкам. 

 
*** 

Сварыліся ў чарзе за дыванамі,  
Зайздросліва скланялі слова «блат»  
Малодшыя, 
што беднасці не знаюць,  
Старэйшыя, 
што помняць попел хат,  
Зямлянак змрочнасць, 
голад нечуваны…  
Бушуе шквал мікраскапічных крыўд:  
Чарга не прапускае ветэрана,  
Таму што ветэран — не інвалід. 
.  .  .  .  .  .  .  .  .  .  .  .  .  .  .  .  .  .  .  .  . 
Будуем шмат, і вывучаем высі,  
І на радзінах голасна пяём…  
Хаця б каторы не адгарадзіўся  
Ад памяці балючай дываном. 

 
*** 

На белым свеце месца ёсць  
Малой душы, дзе змрок і злосць,  
Усмешкам, што ўмеюць раніць,  
Вачам, 
што ласкавенька маняць.  
Ды казка кожная малая  
Ўсё ж дабро, 
дабро сцвярджае!  
Памрэ Кашчэй, і ведзьма згіне,  

I прыйдзе шчасце к сіраціне.  
І пераможцамі сыны  
Да бацькі вернуцца з вайны.  
I пакараны здраднік будзе.  
Так быць павінна! 
Верце, людзі! 

 
*** 

Жыццё, мяне не беражы  
I надалей ад неспакою.  
Не пакідай 
на той мяжы,  
Што між гарачаю любоўю  
І між нянавісцю ляжьщь. 
 
На ёй самота і нуда,  
Падзей бясколерныя здані,  
Хвілін марудная хада,  
Заместа ўсходаў — адцвітанне,  
Заместа кветак — лебяда. 
 
Тым не зайздрошчу, 
хто на ёй  
Будуе хатку дабрабыту.  
За тонкай седзячы сцяной,  
Яны шчаслівыя нібыта… 
 
Жыццё, ці чуеш заклік мой? 

 
АЕР 

 
Аксаміты (а лепей Аксаміты)  
Завецца вёска, дзе жыла гады.  
За ёй, кустамі пышнымі прыкрыты,  
Бег ручаёк — няведама куды. 
 
К яму ішла стракатая чародка:  
Хто большы, хто плаксівы і малы.  
Мы рвалі там тугія і салодкія  
Аеру маладзенькія сцяблы. 

Быў пах яго халаднавата дзіўны,  
Быў пах такі… 
Здаецца і цяпер:  
Няма на свеце, мусібыць, расліны,  
Якая пахне лепей за аер. 
 
Чаму яго я ўспомніла ў кватэры —  
Дзе мэблі бляск, спакой і цішыня?  
Зубную пасту з водарам аеру  
Купіла ў магазіне, 
і штодня  
Прыходзіць думка 
(Цэлае напасце!  
А раптам ёй прыходзіць не пара?),  
Што, як дачка, 
па гэтай толькі пасце  
І будзе знаць рачнога жыхара? 

 
*** 

У мастака  
Вялікая рука 
І цяжкая, нібыта ў хлебароба.  
Яна мне, прызнаюся, даспадобы  
Ў час работы — 
у плямах ад бяліл,  
У каляровых змешаных разводах  
(На кончыках качыных гожых крыл  
Якраз такія вывела прырода). 
 
У мастака 
Свавольная рука, 
Што ў бацькоў адзіная дачка. 
Перабірае фарбы па адной, 
Святлом незадаволена, сабой, 
Палітраю, дзе фарбаў не стае, 
Каб выканаць фантазіі яе… 
 
І як жа можна, мушу я гадаць,  
Не даць ёй волі, 
а ўладу даць? 

*** 
Мне лепей не хадзіць  
На кірмашы, 
Дзе прадаюць лазовыя кашы,  
Дзе ад кляновых лыжак звон  
Далей за гутарку чуцён,  
Дзе бочачкі, кадобчыкі, цабры —  
Лясныя даўгавечныя дары —  
Бялеюць сакавіта, як сыры.  
Іду, разглядваю.  
Здалёк 
Страчае поглядам дзядок.  
Мяне той погляд не міне,  
Пытае быццам:  
«Купіш? Не?»  
Гаворыць мне нібыта ён:  
«Вось рук маіх старэчых плён».  
Я з вінаватымі вачыма,  
3 усмешкай  
Крочу міма, міма,  
Бо дома ў століку ляжаць  
Кляновых лыжак, можа, з пяць…  
І зразумець не ў стане сэрца:  
Адкуль віна мая бярэцца? 

 
НАКІД КАЗКІ 

 
Не самахоць, 
а пад прымусам  
Вільготнай ношы снегавой  
У пояс кланяюцца дрэўцы  
Зіме, нібыта пані злой. 
 
A ўжо з краін, 
чужых і дальніх,  
Мароз спяшае — панскі сын,  
Каб над бярозамі смяяцца  
І заляцацца да ялін… 

*** 
Дзе подбегам, 
каб не спазніцца,  
Дзе спынішся, бо пераход…  
Спяшаешся. Песняй сініцы  
Вызвоньвае ранішні лёд. 
 
Натоўп у турботах пa вушы,  
Занятасць 
на кожным ілбе.  
Прахожы глядзіць невідушча —  
На стрэчных, 
а можа ў сябе. 
 
Адна сярод мноства, 
адна ты.  
Ты — кропля ў вадзе веснавой.  
І промень чыйгосьці пагляду  
Спяшаецца ўслед за табой. 

 
УСПАМІН АБ ГАРОДНІ 

 
Па часам адшліфованаму бруку  
Блукалі непрыкаяна і гулка.  
Уніз глядзелі з Замкавай гары  
На горад і стары, і не стары,  
Ды краталі халодныя муры… 
 
Мы сувязі не бачылі, дый годзе,  
Гадзіны той 
з дзесяткамі стагоддзяў,  
Якія ў нас стаялі за спіной —  
Абражаныя тым, што мы з табой  
Сварыліся, дурэлі, жартавалі,  
А ix тады 
зусім не заўважалі. 

РАСЧАРАВАННЕ 
 

Я дазваляла на сябе  
Глядзець паблажліва, звысоку,  
Бо Млечны Шлях цераз плячо  
Ты, як ручнік, перакідаў. 
 
Я дазваляла над сабой  
Пажартаваць і пасмяяцца,  
Бо смех твой 
велічным і чыстым,  
Як рэха ранішняе, быў. 
 
Няхай бы дзень той спапялеў,  
Калі павольна вейкі ўгору  
Я падняла— 
і зразумела:  
Ты сапраўды высокі хлопец… 

 
*** 

Не закаханай ні ў каго  
Глядзець не варта на каханне. 
 
…Вакзал аўтобусны. Уранні  
Яна праводзіла Яго. 
 
У гамане, як у цішы,  
Стрымаць слязу не мела сілы,  
Шаптала штосьці — 
можа, «мілы»,  
А можа, «мілы мой, пішы»… 
 
Я помню прагу ix вачэй  
I пацалунак развітальны…  
Падгледзела чужую тайну,  
Але ад тайны не лягчэй. 
 
Не закаханая зусім,  
Я і дасюль 
зайздрошчу ім. 

ГАЛАЛЁД 
 

На двары галалёд, 
Галалёдзіца. 
Нашы сцежкі ўсё далей 
Расходзяцца. 
 
Наша шчасце слізгаецца,  
Падае. 
«Галалёд»,—  
Папярэджвае радыё. 
 
Пад нагамі ў нас  
Лёд раскоўзаны…  
Сталі слухаць не сэрца,  
А розум мы. 
 
Пад руку браць другіх  
Нам даводзіцца…  
Галалёд, галалёд,  
Галалёдзіца. 

 
*** 

Аса ламалася ў шыбу —  
Трымцела, дзынкала, гула.  
Аса адчайвалася, нібы  
Ніколі ў пастцы не была. 
 
Асу, напэўна, абурала,  
Што воля побач. Хоць крычы!  
Яе навостранае джала  
Ёй не магло дапамагчы. 
 
Адкрыю фортку. Жэст «гуманны»  
Жыццём маім прадыктаваны. 
 
Вось так і я: да шчасця мкнуся  
(Было ў руках амаль яно!),  
Злуюся і дарэмна б’юся…  
…Няма каму адкрыць акно! 

*** 
Жьщця яшчэ нядоўгага падзеі  
Ў вочы мне дапытліва 
глядзелі 
Ў тую ноч, 
калі ты побач спаў.  
Ты не ўцёк ад клопатаў і спраў  
I ў нетры сну, 
бо часам набягалі  
На вусны словы, як на бераг хвалі. 
 
Жыцця яшчэ нядоўгага падзеі  
То роспач выклікалі, то надзею  
На тое, што пражытага ўрокі  
Душу загартаванай і высокай  
Зрабіць павінны… 
Месяца святло  
Гаіла боль, пранізваючы шкло…  
…Не ведала, 
як добра пры бяссонні  
Паціснуць незваротнаму далоні. 

 
*** 

Якія розумы гібелі!  
Якія таленты ляглі  
Ў негаблёваныя труны,  
У абдымкі матухны-зямлі! 
 
Прыроду знатнасць не цікавіць.  
I божай міласцю паэт  
Араў дзірван, касіў атаву  
Ды з лебяды варыў абед. 
 
А божай міласцю музыка  
Хіба на лёс не наракаў?  
Іграў вяселлі. 
У карчомцы 
Губляў слязу на спеў смыка. 

Адзін з падатлівае гліны  
Глякі і міскі вырабляў.  
Другі, у колеры ўлюбёны,  
Ні разу пэндзаль не трымаў. 
 
Няўжо дарэмна прападалі?  
Знікалі кроплямі расы?  
У нас прачнуліся, я веру,  
І мары ix, 
і галасы. 

 
НА МАГІЛЕ ДЗЕДА 

 
Я прыйду на магілу дзеда —  
Арабіны, смуга, спакой,—  
Пераплецены непадзельна  
Карані дзвюх эпох у ёй. 
 
Шмат дзівосных 
і змрочных быляў  
А б табе ў душы жыве.  
Як старанна цябе тварылі,  
Мой дзядуля, эпохі дзве! 
 
Як чаплялася ўсё старое!  
Як трымаў у мінулым бог!  
Ты ўвесь — нібы поле бою  
Дзвюх свядомасцей, 
дзвюх эпох. 
 
Я прыйду на магілу — вытру  
След гарачай слязы рукой,—  
Незабыўны і не забыты,  
Мой ласкавы дзядуля ў ёй. 

 
*** 

Гісторыя — не могільнік глухі,  
Дзе подзвігі людскія і грахі  
З нябожчыкамі разам закапаны.  
Гісторыя балючая, бы рана.  

Яна ўвайшла ў нашу плоць і кроў  
І плоццю і крывёю продкаў нашых.  
Адно спытайся — многа што раскажа,  
Адно не грэбуй лепшымі з дароў —  
Усім, што нам пакінула пяро,  
Ганчарны круг, сякера і цясла,  
Легенда невялічкага сяла.  
Гудуць, гудуць удзень і ўначы  
Званы гадоў. 
Над вамі. Нада мною.  
Калі глядзіш звысока на былое,  
Сябе хаця сучасным не лічы! 

Гісторыя — не могільнік глухі. 
 

І Я ПРАШУ 
 

Гады імчаць — няма ім рады,  
Усе мы часу падуладны. 
Ды я прашу: дапамажыце  
Ўбачыць, як упершыню,  
Высакародны колас жытні,  
Нябёсаў сінь і вышыню,  
Святло зімовага абшару,  
Сляды загару на сасне,  
У маці 
зморшчынку на твары,  
Якая век — дакорам мне,  
Кузурку змораную ў жмені,  
Зраселы ў травах 
сонца бок…  
I як раскрыла ў захапленні  
Красуня ружа 
свой раток! 

 
ГОД ЖЫЦЦЯ 

Хроніка кахання 

1. *** 
Я сэрца сваё неаднойчы пытала:  
Год жыцця — 

гэта многа ці мала?  
Дваццаць год папярэдніх, 
што ўміг праляцелі, 
Год жыцця засланіў 
сваім сонечным ценем. 
 
Год жыцця — быццам лёсу 
трывожная круча. 
Ён табою шчаслівы 
і табою балючы. 
 
Ён глядзіць на мяне 
тваім поглядам строгім.  
Год жыцця — гэта мала ці многа? 

 
2. АГЕНЬЧЫК 

С.В. 

Розум, няўмольна скажа:  
Хай ён пагасне, хай жа!  
Слабенькі, як дыханне,  
Ён абагрэць не ў стане. 
 
Цяжкі, як раздарожжа,  
Ён мне не дапаможа. 
 
Пэўна, яму не месца  
Ў другому адданым сэрцы.  
Сваёю рукой — не заенчу —  
Сама патушу агеньчык.  
Ноч пацямнее крыху…  
Далонь пабаліць 
І сціхне. 

 
3. *** 

Якой здзіўляючаю сілай  
Я прыкавана зноў да вас —  
Да мілых воч 
і вуснаў мілых,  
Такіх усмешлівых падчас! 

У глыбіню зялёных мрояў,  
Што надвячоркам наплылі,  
Адно ўгляджуся — бачу: 
двое 
Ідуць па сонечнай зямлі. 
 
Далонь стаілася ў далоні…  
У ix нашы твары нездарма.  
Мне так прасторна ў палоне  
Неверагодных гэтых мар!.. 

 
4. ХАЦЕЛА ВЫМЕРАЦЬ ЛЮБОЎ 

Хацела вымераць любоў  
Я колькасцю 
пяшчотных слоў.  
Засведчыць можа толькі ціш  
Маю памылку,— 
ты маўчыш. 
 
Хацела вымераць яшчэ  
Яе 
бяссонніцай вачэй.  
Ды ты прызнаўся мне, о жах,  
Што спіш цудоўна па начах. 
 
Усё прымала я ў разлік:  
Як жартаваць ca мной прывык  
I як вітаў, калі прыйду.  
Прыкмет патрэбных не знайду. 
 
А вочы любыя твае  
Крычалі ўчора 
пра яе! 

 
5. *** 

Мяне ca скалой параўнаў ты —  
Смяяцца не стала ані.  
І рада крыху, 
і не рада  
Прызнанню маёй вышыні. 

Мой бедны прыхільнік гіпербал,  
Ты праўду адну зразумей:  
Мне покуль далёка да неба,  
Да сэрца твайго — не бліжэй! 

 
6. СВАРКА 

Дабранач, мой любы!  
Знікаюць у змроку  
Падцятыя губы,  
Упартыя крокі. 
 
Услед бы гукнула,  
Ды кліч разнясецца  
Дзесяткамі вулак —  
I вернецца к сэрцу. 
 
Пазвала б у скрусе:  
— Вярніся! Чакаю!  
Ды кліч мой, баюся,  
Салоўку спужае, 

 
7. *** 

Я аднойчы гадзіну хацела ўкрасці  
Ў бясконцага часу. 
Гадзіну ўсяго!  
Гадзіну любові і чыстага шчасця  
Бачыць вочы твае, 
быць ля твару твайго. 
 
Я хацела, як свята, гадзіну адзначыць.  
Шкадавала яе, дзіцянятка нібы,  
На лагодных далонях, 
у вуснах гарачых,  
Ля пяшчотных грудзей — 
каб хаця не забыць. 
 
…Не забыла.  
І любага сёння пытаю:  
А навошта ж мне памяць 
балючая тая? 

8. *** 
Зязюлька манюка,  

Салавей праўдзівы. 
(З народнай песні) 

Што каханы сто разоў  
Пацалуе, 
Накувала, напляла —  
Не дарую. 
Што любіцьме сто гадоў  
Мяне мілы —  
Неяк ранкам залатым  
Наманіла.  
І мана яе 
Пакінутым птахам  
I ўва мне з надзеяй б’ецца  
І страхам…  
Уцяку я ад манюкі  
Зязюлі 
У садок, дзе нас вятры толькі  
Чулі. 
У садок, дзе мы разлуку  
Не снілі. 
У садок, дзе салаўі  
Не хлусілі… 

 
9. *** 

Пад небам без поўні,  
Без зоркі высокай  
Я верыла, помню,  
Святлу, а не змроку.  
На шэрым пейзажы  
За хмараю хмара.  
Абрыс недасяжны  
Каханага твару  
Далей, незваротней…  
Далей… Не ўгнацца…  
Растаньце, сумёты,  
Між мной 
і юнацтвам!  
…Агеньчыкі хаты  

Сказалі здалёку:  
— Зусім недарма ты  
Не верыла змроку! 

 
10. *** 

Цябе забыць паспрабавала,  
У сабе пяшчоту прыхавала.  
Не азірнулася, прайшла,  
Твайго адрокшыся цяпла.  
І толькі воблік твой жаданы  
Дасюль на вулках выглядаю.  
І толькі голас твой чуцён  
Дасюль 
паміж начэй і дзён.  
Дасюль пячэ далоні прысак  
Тваіх кароценькіх запісак. 

 
11. БЕЗ ЦЯБЕ 

Я жыву без цябе. Адна  
Рву парэчкі. Стаю ля акна.  
Прачынаюся. 3 травамі ў лузе  
Размаўляю… 
Я нават смяюся!  
Я любіць пачынаю ўсур’ёз  
Не пакуту, а рогат да слёз!  
Усё шукаю (з далёкім табою),  
Дзе мяжа чалавечага болю.  
Воч тваіх берагу сіняву.  
Я жыву без цябе. 
Я жыву?.. 

 
12. *** 

Напэўна, не самае важнае,  
Ці глянеш ты сёння, ці не.  
Напэўна, не самае страшнае,  
Што лёс твой не прыме мяне. 

Ні ў чым не адбудзецца змены:  
Успыхне зара, як заўсёды.  
Крывёю папоўняцца вены.  
Належныя прыйдуць гады. 

Вярнуцца нішто не захоча,  
Ды я і вярнуць не змагла б  
Бяссонніцы светлыя ночы  
І дні без іскрынкі святла. 

Душой не збяднею раптоўна.  
Ёсць кнігі. Вясна. Дзетвара.  
Не выдам ні смехам, 
ні стогнам, 
Як ты 
ўва мне паміраў. 

 
13. *** 

Ты прысніўся мне шчаслівы.  
Значыць, будзе добры дзень.  
Крыўды цень не набрыдзе.  
Думкі след не ляжа крыва.  
Не кране ўсходы спёка.  
Не ўстрывожыць навіна.  
Не наблізіцца вайна  
Ні на крок, 
ні на паўкрока. 

 
14. *** 

Засланілі гады, як ільды,  
Ад мяне твайго вобліку цуда,  
Адгалосак тваёй хады — 
То паспешлівай, то маруднай. 
 
Разлучылі гады… Толькі я  
Тым жыву, што ў душы маёй 
зрэдку 
Зварухнецца ўсмешка твая  
Трапяткой красавіцкаю кветкай. 

 
15. УСПАМІН 

Я прыгажосць вачэй тваіх  
Не заўважала, 
покуль ты  
Не разбурыў у нейкі міг  
Заслону гэтай слепаты.  

Імгненна прыпыніўшы лёт,  
Пагляд твой yвa мне застыў, 
 
Як у бурштыне матылёк.  
Выразны, 
дзіўны, 
залаты —  
I нежывы… каторы год. 

 
16. РАЗВІТАННЕ З ПАКОРАЙ 

Я думала: з ім лягчэй,  
І боль у сабе насіла.  
Ён грудзі дасюль пячэ,  
Але не з такою сілай,  
Як колісь, 
калі была  
І ценю ўсмешкі рада,  
Калі і не зваў — ішла  
На покліч твайго нагляду,  
Калі красавіцкі дым  
Запаленай дзесь лістоты  
Сляпіў, як завеі зім,  
Дурманіў, як лета водар.  
Даволі прагорклых дум —  
Твайго ўладарства дочак!  
Пакору я ў лес звяду,  
У гушчар, 
што стары і змрочны. 
 
І кіну. 
Няхай тады  
Мяне папракнуць пасмее  
Сівы красавіцкі дым —  
Стары, як мая надзея. 

 
17. ВОДПАВЕДЗЬ 

Спакою майго, калі ласка,  
Не руш. 
(Зірніце, які капялюш!)  

На памяць 
Не сып невыносную соль,  
Бо памяць — мой боль. 
 
Была б велізарная драма,  
Калі б 
Знайшлі ў табе блізкія хіб. 
 
Няма на дарозе тваёй  
Тупікоў, 
А дрэвы растуць без сукоў. 
 
Ніводнае плямы  
На сонцы тваім —  
Мы гэткага нават не снім! 
 
Вясной 
Не заліты твае берагі.  
Ну хто так умее другі?! 
 
Дазволь памыліцца,  
Паплакаць дазволь…  
…А памяць — мой боль. 

 
18. *** 

Сустрэліся паглядамі — і міма.  
Ні слоўца, ні ўсмешкі 
не знайшлі мы. 
 
Мы два агні, каторыя патушаны,  
Мы два лісты, каторыя засушаны,  
Пакладзеныя ў кнігу 
з назвай «ЧАС».  
Жывыя мы. Няма на свеце нас. 

ПАЭМЫ 
---------- 

СЛУХАЙЦЕ ПЕРАДАЧУ 
 
І 

Увага! У эфіры перадача  
«Пошукі родных». 
.  .  .  .  .  .  .  .  .  .  .  .  .  .  . 
Нам пішуць дасюль.  
Адшукаць мы павінны  
Сястру альбо маці,  
Дачку альбо сына.  
Нам пішуць.  
Нас просяць.  
Ці ж можна падшыць  
У папку з паперамі  
Горыч душы?  
А страх адзіноты?  
А боль і турботы? 
.  .  .  .  .  .  .  .  .  .  .  .  .  .  . 
Увага! Слухайце перадачу! 

 
ІІ 

Ва ўдушлівым дыме,  
У нясцерпным прысаку 
Людзі гублялі 
Сваіх блізкіх.  
На мінных палях  
I ў мроях галодных  
Людзі гублялі  
Родных.  
Тых не падняць  
3 глыбіні небыцця  
Коштам  
Уласнага нават  
Жыцця. 
Пухам зямля ім!..  
Ды родных нямала  
Людзі гублялі  
Ў тлуме вакзалаў.  

У неабсяжнай краіны  
Куткі 
Згубленых дзетак 
Вязлі цягнікі. 
Дзесьці, прывыкшы, жылі, 
Падрасталі. 
Рукі чужыя 
Ім роднымі сталі. 

 
ІІІ 

Маці:  
Я згубіла не ў сене іголку —  
А згубіла сыночка Рыгорку.  
У цеснаце і тлуме вакзала  
Я з малымі цягнік чакала,  
Як завылі сірэны. 
Налёт 
Разлучыў нас на трыццаць год.  
Шукала, пытала колькі —  
Не знайшла я слядоў Рыгоркі.  
Муж героем прыйшоў з вайны:  
— Дзе сыны мае? Дзе яны?  
Два было, а цяпер адзін.  
Перад бацькам — старэйшы сын. 
.  .  .  .  .  .  .  .  .  .  .  .  .  .  .  .  .  .  . 
Так жылі мы ўтраіх. А побач  
Непрыкметная ўдзень і ўночы  
Mo бяда мая, мо віна  
Ў куточку жыла адна.  
Я смяюся — яна маўчыць.  
Я заснула — яна не спіць,  
Я прачнуся — глядзіць з кута  
Mo віна мая, мо бяда... 

 
IV 

Другая маці:  
У Беларусі вайна застала,  
Ледзь дабралася я да Ўрала.  
Не знаю, як трапіў ён  
У перапоўнены наш вагон,  

Глядзеў напужаным ваўчком,  
Слязінку змахнуў кулачком  
І раптоўна, у горкай скрусе,  
Да каленяў маіх прыхінуўся,  
Прытуліўся... Маё ты гора!  
Там, дзе ў хаце сваіх чацвёра,  
Не загіне, дасць бог, і пяты...  
— Прымайце, малыя, брата. 

 
V 

Нічым не абдзелены ён —  
Ні ўвагай, ні казкай, ні ласкай.  
І з роднаю  
мова нянаская  
Зліліся ў сярэбраны тон.  
Ды ноччу ў спакойныя сны  
Бягуць незнаёмыя людзі,  
І памяць заснуўшую будзяць  
Прарэзлівым крыкам яны.  
Ён зноўку ва ўладзе бяды —  
Адзін між узрываў і дыму.  
Ён бачыць сябе як на здымку.  
Жахлівы стары негатыў. 
 
Што родную маці абдымеш —  
Ці думаў, 
ці сніў калі ты? 

 
VI 

Маці: 
Між кабет, між гаворкі, смеху  
Я шукаю штодзень уцеху.  
Дома горш.  
Дома ціш такая —  
Абцугамі душу сціскае.  
Раніцою рыпіць адрына: 
— Знайдзіце, знайдзіце сына!  
Павячэраем з гаспадаром...  
Нас не радуе, уласны дом,  
Перапёлка спявае ў жыце: 

— Знайдзіце сына! Знайдзіце!  
Маленькая скрыначка — радыё —  
Нас перадачай узрадавала. 

 
VII 

Сын: 
Я за ўсіх багацей, паверце: 
Дзве матулі ў мяне на свеце,  
Дзве матулі ў мяне, аж дзве... 
Не бяда, што адна жыве  
За паўсвету,—  
мы з жонкай ездзім  
Гасцяваць па чарзе к абедзвюм.  
Дзве матулі 
мяне праводзяць, 
Дзве матулі 
вачэй не зводзяць,  
Дзве матулі кладуць у сумку  
Для ўнучкі малой ласункі.  
Дзве ўсмешкі мне сэрца грэюць.  
Дзве пакуты хлусіць не ўмеюць. 

 
VIII 

М а ц і: 
У майго Рыгоркі  
Быў чубок-лянок,  
Сіненькія вочкі,  
Усмешлівы раток.  
У майго сыночка,  
Як цяпер зірну,—  
У валасах ні пасмы.  
Тонкага ільну.  
Погляд незнаёмы,  
Строгі-строгі рот...  
Перайначыў сына  
Дзён і тыдняў лёт.  
Можа, гэта старасць  
Жорсткаю рукой  
Вочы мне закрыла,—  
Сын ранейшы мой?  

Можа — цень ад крылаў  
Самалётаў тых?  
Можа — засень горкіх  
Слёз маіх?.. 

 
ІХ 

Другая маці:  
Я часамі ў сябе пытаю:  
Хто з нас першая,  
Хто другая? 
Вы разважце, мільготкія зоры  
(Пэўна, бачыце зверху лепей).  
Ты разваж нас, зямное гора,  
На зямлі, а не там, на небе.  
Перажытае, памажы нам!  
Памажыце, салюты мая!  
...Толькі мудрае сэрца сына  
Выбірае і вырашае,  
Хто з нас першая,  
Хто другая. 

 
Х 

Усе, хто пачвару вайну  
Вачамі ўласнымі бачыў,  
Хто ёй галаву не адну  
Адсек,— слухайце перадачу!  
Хто знаў беспрытульніцтва лёс  
І вырас у доме дзіцячым,  
Хто мёрзлую, бульбіну нёс  
Да маці,— слухайце перадачу!  
Хто лічыць вайну даўніной —  
Няўрымслівыя, гарачыя,—  
Уважліва разам ca мной  
Слухайце перадачу.  
Хто сэрца людзям аддае  
I жыць не ўмее іначай —  
Бацькі мае, дзеці мае,  
Увага!  
Слухайце перадачу! 

СУБОТА 
Нядзеля з панядзелкам,  

аўторак з серадой,  
чацвер з пятніцай,  

а субота адна.  
(3 народнага) 

ЗАМЕСТ УСТУПУ 
 

Едзе шчасце ў вазочку,  
Паганяе коней,  
То спявае, то рагоча.  
Хто яго дагоніць? 
 
Забаляць, самлеюць ногі,—  
Паспрабуйце самі.  
Не ўгоніцца і «Волга»  
Разам з «Жыгулямі». 
 
Не памогуць дзядзькі, цёткі,  
Сувязі ды блаты.  
Шчасце спыніцца раптоўна  
Ля суседняй хаты. 
 
— Гэй, Субота,  
Адчыняй вароты! 
 
3 хаты неслася на крылах  
І вароты адчыніла, 
А шчасцейка... міма! 

 
*** 

Шуміць Нядзелін дом, 
Суседзі за сталом.  
У кроў ix покуль трапіць не паспеў  
Сучаснай гарадской хваробы вірус: 
 
Жыць год і два, не ведаючы нават  
(I ведаць не прыклаўшы намаганняў),  
Хто за сцяною Бахам захапіўся,  
Чыя дачка гуляе на прыступках,  

Каго ўчора «хуткая» забрала  
І на чыё вяселле не пазвалі... 
 
Жыццё ix не замкнулася яшчэ  
Ў прасторы цеснай, 
не скандэнсавала  
Вакол сябе ўласныя падзеі,  
Ba ўласных інтарэсах не загразла. 
 
Ім хораша давер'е выпраменьваць.  
Ix сем'і не сціскаюцца — растуць,  
Нібы нованароджаныя зоркі... 

 
*** 

Шуміць Нядзелін дом,  
Суседзі за сталом. 
 
3 павагай да традыцый  
Над плоскасцю стала  
Вясёлая вадзіца  
Галоўку ўзняла. 
 
Мужчыны гаварылі  
Пра спорт і пра работу,  
Пра дыктатуру ў Чылі. 
Іx жонкі — пра Суботу. 

 
*** 

Чаму ж на прыцэл  
Ix прыяцелька ўзята? 
Нядзеля казала:  
— Сама вінавата.  
Не дагаджала мужу,  
Таму і трос, як грушу.  
Не саступіла моўчкі  
Ніводнага разочку. 

З бутэлечкі «чарніла»  
Трагедыю рабіла.  
Такая дойме скора —  
Другую знойдзеш з гора. 

Азваўся Панядзелак:  
— Ты б на сябе глядзела. 
 
А Серада (жанчына,  
Не злая ад прыроды):  
— Пашкадавала б сына,  
Калі сябе не шкода.  
Як птушаняці — неба,  
Так сыну бацька трэба,  
Зірну: што ў полі дрэўца,  
Што месячык, адзін...  
Ці плача, ці смяецца —  
Шкада. Без бацькі сын. 
 
Збялеў, устаў раптоўна,  
Пайшоў курыць Аўторак.  
«Няма дзяцей. Бядак», —  
Падумаў кожны так. 
 
Як жычкай, секла Пятніца:  
— Штодзённа прыбіраецца.  
Зусім не выпадкова  
Яна падводзіць бровы.  
Хоць выпетрала, высахла —  
Трымае голаў высака. 

 
Ажно глядзець няёмка  
На нашу аграномку. 
 
Зарагатаў Чацвер:  
— Табе самой не вер! 
 
Вось так неадмыслова  
Цякла рака размовы.  
Амаль не бачна збоку  
Яе віроў глыбокіх  
I небяспечных ям...  
Субоце слова дам. 

ПЕРШЫ МАНАЛОГ СУБОТЫ 
 

Нелюбові дзіця — мана  
Жыла ў пакоі з намі  
Разам з маімі снамі —  
А я ўсё ж была адна. 
 
Недаверу дзіця — мана  
Голасам і наглядам  
Увасабляла здраду —  
І сутнасць у ix адна. 
 
Усё дараваць магла б,  
Калі б у сіло падману  
Трапіла  
і старанна  
Рабіла гняздо для зла. 
 
Тым часам няверны птах  
Іншай бы пёрцы чысціў...  
...Як рана апала лісце!  
Як светла ў маіх гаях! 
 

*** 
Ах, языкі! 
Чаму ў жанчын 
Яны нясцерпныя такія? 
Умеюць сэрца апячы 
За нейкі міг 
(Хай бог нас крые!). 
 
Прымусяць гордую заплакаць,  
У вочы кінуўшы дакор.  
За незалежнасць, як расплата,—  
Жанчын сумесны нагавор. 
 
Да добрай волі пракуроры,  
Падчас і следчыя, яны  
Суседкі адзінокай гора  
Звядуць да ганьбы і віны. 

То не ад жорсткасці!  
Ix душы 
Круціў ганчарны круг вякоў.  
Ix ціскаў лёс  
У пальцах дужых  
I прызвычайваў да акоў  
Старых традыцый. Быццам джала,  
Язык пляткаркі вершыць суд.  
Жыццё жанчын абмежавала —  
Жыццё ix вызваліць ад пут. 

 
ДРУГІ МАНАЛОГ СУБОТЫ 

Навошта яно,  
Калі столькі пакут  
Яго акружыла,  
Як мошкі — агеньчык? 

 
Рубцы на душы  
Ад пяшчотнейшых пут.  
I шчасце было б  
Недалёка,  
Вось тут...  
А нечым хваліцца  
I цешыцца нечым. 
 
Навошта яно, я пытаю,  
Калі 
Каханага лепшым  
Яно не зрабіла,  
Ні мне, ні яму  
Не прыбавіла сілы,  
Не стала апорай для нас  
На зямлі,  
A ў небе 
Раскрыць не дазволіла крылы? 
 
Калі між каханымі  
Прорва даўно —  
Пры чым тут каханне?  
Навошта яно? 

*** 
Заполнены справамі дні,  
Як мёдам — пчаліныя соты.  
Трымаецца моцна Субота,  
У зямельцы яе карані. 
 
Жніво. 
Забірае радня  
Малога з дзіцячага сада,  
Над небам не маючы ўлады,  
Злуе на цябе старшыня: 
 
— Камбайны на поле чаму 
Не выйшлі? Адстанем з у боркай! 
Што стала вільжавасць высокай,  
Зусім нецікава яму. 
 
Спрачайся — і ўсё ж дакажы,  
Што нельга, няможна іначай.  
...Упэўнена трактарык скача  
Па полі, нібы па шашы. 
 
Паблажліва кпіць брыгадзір: 
— Энергіі шмат у юнацтва.  
Замерала глебу. Дванаццаць. 
— Як мелка арэ ён, глядзі. 
 
Кліча яна юнака,  
Пытаецца: 
— Сорам ці маеш? 
Ты зябліва так паднімаеш?  
Усё поле ў цябе ў руках!  
Хлапец пазірае пад ногі: 
— Вінаваты нарогі... 
 
Паслаць абмалочаны лён  
Пара ўжо, не стала каб позна.  
На дзіва распешчаны ён,  
Ён любіць, каб цёпла і росна. 

А хутка — нервоз бульбяны,  
Студэнты і дзеці адны. 
 
Сядзіць дзеўчанятка ў разоры  
Ды клубнем цаляе ў вядзерца.  
Баліць аграномчына сэрца:  
«3 малых не работнікі — гора! 

 
Хоць рацыя ёсць у канторы —  
Не сведчыць сучасная рацыя  
Пра росквіт механізацыі...» 
 
Уборка, насенне, салома...  
У полі лягчэй ёй, 
чым дома. 

 
ТРЭЦІ МАНАЛОГ СУБОТЫ 

 
Як перайначылі гады  
Мой твар! 
Яшчэ ён малады,  
Але за гладдзю люстраной  
Жыве наступны воблік мой. 
 
У люстэрка сіняй глыбіні  
Схаваны будучыя дні —  
Ca смехам і маршчынамі,  
Нявернымі мужчынамі,  
З падзеямі, клапотамі,  
Слязінкаю ўпотай. 
 
Усё, што мне наканавана,  
На дне люстэркавым схавана.  
Я прыглядаюся дарма,  
Бо шкло, як лёд. 
Ідзе зіма. 

*** 
Пахаладнела ў хаце і ў душы,  
Скразняк гуляе, 
вее адзінотай.  
Ты цешышся свабодаю, скажы,  
Свабодная Субота? 
 
Мо ты шкадуеш, што парвала ніць  
Няўдалага, нядобрага замужжа?  
Няма пляча, каб голаў прыхіліць  
(Якая сцюжа! Працінае сцюжа). 
 
Няма каму паскардзіцца на лёс,  
Аднойчы не паладзіўшы з начальствам...  
Я папрашу: 
Хавай адно адчай свой, 
Свабоднай будзь ад зайздрасці і слёз. 
 
Будзь стрыманай,— 
зласліўцы абылгуць,  
У след табе яны пакажуць пальцам.  
...Чым я табе яшчэ дапамагу? 
I нада мной ім рупіла смяяцца. 

 
*** 

Трапна прыдумалі продкі:  
«Замужам» — значыць «за мужам».  
Жанчыне надзейна і проста  
Жыць за спіною дужай. 
 
Муж — гаспадар і кармілец,  
Стрыжань у лёсе тваім.  
За мужам спявалі ці вылі  
(Гледзячы, за якім). 
 
Хворы, стары, нягеглы —  
Ён твой уладар на зямлі.  
У «замуж», спяшаючы, беглі  
Ці пад прымусам ішлі. 

Зносілі лаянку, здзекі,  
Спраўна раджалі малых, 
Гнуліся... За «чалавекам»  
Амаль што не бачылі ix. 
 
Лепшыя з лепшых — і тыя  
(Роўнасці час не прыйшоў)  
Бралі на плечы слабыя  
Цяжкую ношу мужоў. 
 
Путы саслоўныя рвалі,  
Свой апярэджвалі час  
Гэтак, як Жэнні Вестфален  
(У замужы — Жэнні Маркс). 
 
Блякнуў у змроку талент,  
Вісла бяссільна крыло.  
Пра сіняву світання  
Марыць нялёгка было. 
 
«Слухайся!» — лез у вушы  
Дзядоў і царквы загад,  
Смеласцю Ганнаў Чарнушак1 
Новы ўмацоўваўся лад. 
 
Гісторыі дзікая звычка  
Стала крышыцца, ламацца,  
Вывад мужоў іранічны: 
— Эмансіпацыя. 
 
Іншы ў недаўменні,  
Гневам палае хтось: 
— Волі б жанкам паменей,  
Вось! 
 
Мала раджаюць жанчыны.  
Ах, цыгарэта ў пальцах! 

                                                
1 Гераіня «Палескай хронікі» Івана Мележа. 

Вынік або прычына —  
Эмансіпацыя? 
 
Множыцца лік разводаў,  
Дзеці бацькамі не хваляцца.  
Няволя або свабода —  
Эмансіпацыя? 
 
Колькі на плечы ўзвалілі,  
Як ваяўніча расцём!  
Дзівімся ўласнай сіле,  
Зменьваючы жыццё. 
 
Часам бывае гэтак:  
Волат нядаўні твой —  
Муж твой — з табой падлетак  
Розумам і душой. 
 
Кажам: 
— Здрабнела задужа  
Дужага полу палова.  
Цесна, няпроста за мужам  
У свеце свабодным, новым. 
 
Цесна. І тым не меней,  
Як і ў былых стагоддзях,  
Пэўнасць і суцяшэнне 
Жонка за мужам знойдзе.  

 
*** 

Прысніліся ёй рукі тыя —  
Усхвалявана-трапяткія,—  
І вусны... што палын...  
...Сярод начы заплакаў сын.  
Устала. Сну як не было. 
На міг запальвае святло,  
Галоўку мілую чапае.  
Няма начы канца і краю.  
У пакоі выстылым і чорным  
Пануюць сёння, заўтра, учора,  

Ідуць па крузе, як сляпыя  
(Няхай бы спрахлі думкі тыя),  
Уюцца, кружацца, знікаюць... 
Няхай бы ноч прапала тая! 

 
*** 

На месяц глядзела,  
Шаптала закляцце  
(Нават вятрыска прыслухаўся,  
Змоўк): 
— Дай мне знаць,  
З кім век векаваць,  
Маладзічок,  
Залаты ражок. 
 
Бабуліны словы  
Прамовіла тройчы,  
3-пад правай ступені  
Брала крышку зямлі.  
Павінна прыносіць яна  
Долю жаночую.  
Як хмаркі на месяц,  
Сны наплылі. 
 
Хай атам расшчэплен  
І космас абжыты,  
Уладарыць навука...  
Па волі тугі  
Жанчына ўвайшла  
Ў раку Старажытнасць — 
Па срэбранай гладзі  
Пабеглі кругі... 

 
*** 

Той голас пачула здалёку,  
Міжволі суцішыла крокі. 

Той голас прамовіў нямала  
Пустых абяцанняў, пагроз,  
Прычынаю гневу і слёз  
Гучанне яго вынікала. 

Той голас умеў быць лагодным,  
Як сонечны майскі дождж.  
Умеў абражаць ён, і ўсё ж  
Быў родным. 
Калісьці быў родным. 
 
У памяці постаць, і вочы,  
І чуба хварсістага медзь...  
Не, ix уладальніка стрэць  
Яна не жадае! Не хоча! 
 
Становіцца цвёрдым пагляд.  
Рашуча кіруе назад. 
 
Ідзе. І чамусьці ўяўляе  
Той голас знаёмы:  
— Кахаю... 

 
ЧАЦВЁРТЫ МАНАЛОГ СУБОТЬІ 

 
Я сёння думаю і плачу  
Аб тых, каго не палюблю  
І для каго так мала значу.  
Я ў марах воблікі ляплю: 
 
Дам аднаму мужчынскай злосці.  
(Што за мужчына без яе?)  
Другому — крышку весялосці,—  
Хоць у гасцях, ды запяе. 
 
Камусьці іншаму — пяшчоту  
Паднесці пажадаю ў дар.  
Несамавітаму ахвотна  
Перамяню і стан, і твар. 
 
Адвагай, страснасцю гарачай,  
Высакародствам надзялю...  
Я сёння думаю і плачу  
Аб тых, каго не палюблю. 

*** 
Хіба паможа маладзік табе?  
Ты будучыню бачыць не гатова.  
Твая рука на сынавым ілбе,  
А лоб гарыць і тварык аж барвовы.  
З глыбінь любові ўсплывае страх  
Пачварнай рыбінай ды б'ецца ў грудзях.  
Назаўтра хваравітага агню  
Аціхне полымя. 
Адыдзе страху морак.  
Нясмела зойдзе — як упершыню —  
Хвалюючыся, вымавіць Аўторак: 
— Твайго малога нешта не відно  
На вуліцы. Хварэе? 
— Запаленне. 
Памаўчыце. У замерзлае акно  
Праціснецца блакітны змрок вячэрні.  
Руку ён хлапчаняці пакладзе  
На сонны лоб — 
зусім бацькоўскім рухам. 
«Чаму ён не спяшае к Серадзе?» —  
Падумаеш без радасці і скрухі.  
Устанеш ты, каб запаліць святло,  
Ды не запаліш. Будзеце маркотна  
Сядзець у цемры. 
А праз дзень сяло  
Зашэпча асуджальна:  
— А Субота... 

 
*** 

Часам Аўторку  
Балюча да слёз:  
Чамусьці дзіцятка  
Бацян не прынёс. 
 
«Ні роду, ні плоду» —  
Як сказана зло!  
Маўкліва жанчыну  
Шкадуе сяло. 

«Ні роду, ні плоду»...—  
Трымаюць яны  
Скрутак халодны  
Нічыйнай віны. 
 
Вясковыя чуткі  
Пацэлілі метка:  
Хадзіць перастала  
К Субоце суседка. 
 
Помніш? Вясной  
(Зацвіталі сады)  
Неяк ты слухала  
Плач Серады. 
 
Плач — ды без слёз,  
Плач — гарчэй палыну,  
Скаргу дзяўчынкі,  
Што мерзла ў вайну:  
«А ці ж я сваё дзіцятка  
Не любіла б?  
А ці ж я яго на ручаньках  
Не насіла б? 
Дзе ж яго ножачкі-тапатушкі?  
Дзе яго вусенкі-гаварушкі?  
Дзе маё шчасце, скажы мне,  
Суседка?..  
Сціхала, уздыхала:  
— Так, мусібыць, трэба.  
А што, калі смерць  
Падпільноўвае з неба? 
 
Развітвацца з Суботаю пара.  
Бывай, мая сяброўка і сястра! 
 
Пакуль цвітуць зязюльчыныя слёзкі  
На лузе расквітнеўшага жыцця,  
Маёй паэмы пішаш ты працяг.  
На троне кроплі 
хай пабудзе коска. 

Глядзіш зямлю — любі яе да скону. 
Гадуеш сына — выгадуй арла.  
Душа твая імкнецца да святла  
Так горача, як парастак зялёны. 
 
Хвала табе — Жанчына, 
а не баба,  
Тваёй бескампраміснай чысціні.  
Вы ўявіце — божа барані! —  
Што я пяю разводу дыфірамбы. 
 
Няхай згараць, заблакітнеюць дымам  
Апалыя лісты тваіх нягод.  
Я плакала слязінкамі тваімі.  
Я шчасця дачакаюся твайго. 

ЗАКЛЮЧЭННЕ 
Жанчына я. 
Пачатак і зыход 
Ува мне перапляліся назаўсёды. 
Я птушка легкакрылая — 
Лячу 
К вышыням духу, к сонейку любові.  
Народжаная рухам і святлом,  
Купаюся ў праменнях...  
А пасля 
Спускаюся на мілую зямлю,  
Дзе ўсе жывём,  
Дзе побыту ўсясільная стыхія,  
Дзе нашы падрастаюць птушаняты. 

Жанчына я.  
Я зменлівасць сама  
І цуда пастаянства.  
Я жыву 
Днём сённяшнім  
I трошачкі наступным.  
Дабром сваім народжваю  
Дабро... 
 
Жанчына я! 

ЗМЕСТ 
 
ВЕРШЫ 
*** Удалечыні парнаская гapa...  
*** Душа павінна вызваляцца...  
*** На зямлі незвычайна ціха...  
У скверы Янкі Купалы  
Прага дасканаласці  
*** Не выпадкова...  
*** У небыццё сышоў той час...  
*** Як многа ў свеце горычы...  
Вецер трывогі  
*** У двух ваявалі...  
*** Жыцця непрадугледжаныя змены...  
*** Завеі-гады...  
*** Расспяваліся пеўні...  
Набываю ці трачу?  
Назіранне  
Прымаўка  
*** Што жывое, хто жывы...  
*** Калі чалавек глядзіць на дзіця...  
*** У дачкі маёй такая звычка...  
Здзіўленне  
*** У хвіліну тугі...  
*** Першы снег — нечаканы самы...  
Клятва  
*** Мне так не хапала сяброў...  
Малюнкі на пляжы  
*** Я прылегла на дол лясны...  
*** 3 воблакам белым...  
*** Праз глухі камарыны звон...  
Рэха  
Вечарам  
Акварэль  
*** Я гэтак гляджу...  
Перад дарогай  
Маскоўскае метро  
У каралеўскім палацы ў Вільнаве  
Чорная хусцінка  
*** Ёсць вёсачкі...  

Маці з дачкою  
*** Дазвольце слабай стаць жанчынай...  
*** Па моцнаму марозу, адвячоркам...  
*** Вам маці песень не спявала?..  
*** ...І непазбежна сталасць прыйдзе...  
*** Мароз разгневаны...  
*** Нарэшце дзеці ёлку прыручылі...  
*** Колькі спраў і праектаў...  
Пабольшаў дзень 
*** Я забываю тыя дні...  
На смерць Астурыяса  
*** Сварыліся ў чарзе...  
*** На белым свеце...  
*** Жыццё, мяне не беражы...  
Аер  
*** У мастака вялікая рука...  
*** Мне лепей не хадзіць на кірмашы...  
Накід казкі  
*** Дзе подбегам, каб не спазніцца...  
Успамін аб Гародні 
Расчараванне  
*** Не закаханай ні ў каго...  
Галалёд  
*** Аса ламалася ў шыбу...  
*** Жыцця яшчэ нядоўгага падзеі...  
*** Якія розумы гібелі…  
На магіле дзеда  
*** Гісторыя — не могільнік глухі...  
І я прашу...  
Год жыцця (хроніка кахання)  
 
ПАЭМЫ 
Слухайце перадачу 
Субота  

